Татарстан Республикасы 
Мамадыш муниципаль районы 

муниципаль бюджет  гомуми белем бирү учреждениесе
“Мамадыш шәһәренең дүртенче санлы
урта гомуми белем бирү мәктәбе”
Каз өмәсе – 
авыл бизәге

Укытучы сүзе.

Борынгы әби - бабаларыбыз казны бик яратканнар. Мамыгыннан түшәк, ястык, мендәр ясаганнар. Ә итен, маен төрледән - төрле аш-су әзерләү өчен файдаланганнар.

  Җәй көнендә, мәсәлән, каклаган каз итеннән дә кадерлерәк күчтәнәч бармы икән? Ә кышкы суыкларда бит, колак очлары өшесә, каз мае сөрткәннәр.

Инде борынгы йолаларны искә төшерсәк, анда каз - билгеле бер урын алып торган. Җиткән кызы булган әни, һәр елны, саклык өчен, берничә казын каклап куйган. Чөнки пар каз - туйның кадерле күчтәнәче. Матур табакка салып казны туй мәҗлесенең түренә чыгарганнар. Аны үрнәк тормышлы осталар бүлгән. Туйга каклаган каз алып килгән кунак зур  хөрмәткә лаек саналган.

Каз өмәләре авыл тормышының күренекле вакыйгасы булган. Аны бигрәк тә кызлар көтеп алганнар.каз өмәсеннән читтә калмас өчен, бәбкәләре күп булган хуҗабикәләргә җәйдән үк сүз салып куйганнар. Бу гаиләгә охшарга, ярарга тырышканнар; йорт эшләрендә, ә кайчак урак эшендә дә булышканнар. Өмәдә кызлар осталыкларын, җитезлекләрен күрсәткәннәр. Яшьрәкләре алардан үрнәк алган. Үткен күзле җиңгиләр - кызларның кыланышларын, үз - үзләрен тотышларын күзәтеп, сынап торганнар. Шаян сүз, җыр, уен - көлке белән эш бик тиз эшләнгән.

Күргәнебезчә, каз өмәсе - авыл тормышының бер бизәге. Бу гадәтебез яшь буынга яңадан да әйләнеп кайтыр дип, ышанасы килә.

Хәзер 'Туган як тарихын өйрәнү'  түгәрәге  әгъзаларының 'Каз өмәсе' бәйрәмен ничек үткәрүләре белән танышыйк.

Алып баручы.
Хәерле кич, дуслар, хәерле кич! Бәйрәмебез котлы, мөбарәк булсын.

Бүген бездә каз өмәсе,
Каз өмәсе бүген бездә.
Каз йолкырга килгән кызлар, уңыш юлдаш булсын сезгә!

Бабай табак белән казларны күтәреп керә:

- Кызлар, менә сезгә казлар. Баш – аякларын, канатларын кистем. Яхшылап йолкыгыз.

А.б.: Әйдәгез, кызлар, эшкә тотыныйк.

1 кыз: Сөләйман бабай, кызларны үзең суйдыңмы?

Бабай: Үзем, кызым, үзем.

2 кыз: Син суйган казларның ите тәмле була шул.

3 кыз: Кызлар, карагыз әле, бик симез ахры, бик авыр күренә. (казны күрсәтә)

4 кыз: Сөләйман бабайларның һәр елны казлары симез була. Миңлегөл әби әйбәт ашата торгандыр. (кызлар түгәрәкләнеп каз йолкыйлар, канат сыдыралар)

А.б: Җәйләр үтте, көзләр җитте
Бик симерде казларым
Каз йолкыйлар тиңдәшләрем
Күрше тирә кызларым.

“Каз канаты” җырын җырлап эшлиләр.
Уен: “Мин башлыйм, син дәвам ит” (мәкальләр)

Ярыш: “Кем тизрәк йолкый?”

Җыр А.б.: 

Кызлар төше су буена
Казлар кебек тезелеп
Егетләр күзәтеп кала
Кичне көтеп өзелеп.
Иңнәрендә көянтә
Көянтәдә казлары
Бигрәк матур, бигрәк уңган
Безнең өмә кызлары.

кыз: Кызлар, әйдәгез казларның эчләрен алып, чишмәгә барып юып кайтыйк
Бибкәй. Апалар, инешкә төшеп, казларны юып менгәнче, бер күңел ачып алыйк әле.
Сания. Күңел ачарга өлгерербез, тизрәк канатларны сыдырыйк диген.

Бибкәй. Канат та сыдырабыз, күңел дә ачабыз, әйе бит, кызлар. Ә син, Сания җиңги, каз юучылар кайтканчы, бәлешеңне өлгерт.

Кызлар ( барысы бергә). Әйе шул.

Зифа. Кызлар, әйдәгез, табышмак әйтешәбез. Сыерның ятканда иң беренче кай җире җиргә тия?

Зөлхәбирә.  Йоны җиргә тия.

Зифа. Аш пешергәндә иң башта нәрсә салалар?

Зөлхәбирә.Судыр инде.

Зифа. Юк шул. Күз салалар. Гөлгенә, җәзага әзерлән.

Бибкәй. Кызлар, Зөлхәбирәгә нинди җәза бирәбез? Белмәде бит. 

Кызлар. Биесен.( Гөлгенә  бии, кызлар такмак әйтә.)

Сания. Шул башваткыч мәзәкләрегез белән башны катырмагыз әле. Аларны йокларга яткач та әйтешеп була. Рәтлерәк уен уйныйк.

Бану. 'Йөзек салышлы' ничек булыр?

Бибкәй. Мин 'Без, без, без идек' уенын тәгъдим итәм.(Уен башлана)

Без, без, без идек, без унике кыз идек. Бер тактага тезелдек. Базга төштек, бал ашадык, келәткә кердек, май ашадык. Таң атканчы юк булдык. Кап та коп, авызыңны ач та йом.
 ( Кызлар бер - берсен көлдерергә тырышалар. Диана көлеп җибәрә.)

Зифа. Әнә - әнә, авызын ачты. Нинди җәза бирәбез?

          Биесен!

         Кемгә гыйшык тота икән, шуны әйтсен.

       Юк, юк, яңа откан җырын җырласын. (Диана җырлый. Җыр төгәлләнүгә, тальян моңы, кызлар - егетләр сөйләшкән тавышлар ишетелә.)

Кызлар казларны юып кайталар.  Әйдә, каршы алабыз. ( чыгып китәләр. Каз йолкыган кызлар керә. Кулларында йолкынган казлар. Җырлыйлар.) 

Җитез булсаң, эшне сөйсәң,
 Килү ирек кемгә дә. 
Кызлар.

Кызлар төшә су буена,
Казлар кебек тезелеп.
Егетләр күзәтеп кала, үзәкләре өзелеп.
 
Култыкларында тазлары,
Тазларында казлары.
Дулкынланып, янып - көеп
Эшли өмә кызлары.
 
Каз бәлеше тәмле пешә
Кызыл кирпеч мичләрдә.
Серләшәбез, сайрашабыз
Бу күңелле кичләрдә.
 
Гөлниса. Оркыя, егетләрне кертәбезме? Әниең нәрсә диде?

Оркыя.  Күндердем мин аны. 'Егетләр кертмәгәч, каз өмәсе буламыни?' - дидем. 'Ата - баба йоласы инде, кертерсез', - диде. 'Тик юньле утырыгыз, ярамаган эшләрегез булмасын!' - дип кисәтеп куйды.

Кызлар, икешәр канат алыгыз, егетләргә сатарбыз. Егетләр бусага ялын түләмәсәләр, сөлге белән кыйнарбыз.

Гөлниса. Үпкәләп кайтып китмәсләрме соң?

Оркыя. Китмәсләр. Никадәр нык суксаң, шулкадәр ныграк күңелләре булыр. ( Егетләрнең гармун уйнап, җырлап килгәннәре ишетелә.)

Егетләр.

Тәрәзәдән карыйсыз ла, 
Карап кемне таныйсыз?
Карап тилмереп торганчы,
Ник чакырып алмыйсыз?
 Кызлар ( үзара пышылдашып, бик җитди сөйләшеп торалар да, егетләр килеп җиткәч, үзләре каршы җырлыйлар).

Масаеп йөрмәгез әле,
Уйлагыз керү ягын.
Ишекне бикләп куярбыз,
 Шундый сүз булса тагын.
 Егетләр ишек шакылдата. Гөлниса ишек бавын тотып тора. Егетләр ишек алдында 'Каз канаты' көенә җырлыйлар.

Каз канаты кат - кат була,
Ир канаты ат була.
Җаның сөйгән яр янында
Яшь күңелләр шат була.
Нигә кертмисез инде?

Кызлар.

Бусага ялын жәлләмә,
 Сиңа киңәш һәм үгет.
Кызлар йөзен күрәм дисәң,
Акча түләп кер, егет!
(Берничә егет керә.)

Гөлниса. 
Егет, сиңа ни кирәк?

Егет.
Пешкән симез кыз кирәк!
Юк ла, симез каз кирәк!
Тагын матур кыз кирәк!
Гөлниса. Каз казанга төшмәгән...

Кызлар. Егет үзе пешмәгән. ( Гөлниса егеткә сөлге белән суккалый.)

Егет.
Җитәр инде, пешердең, 
Шабыр тиргә төшердең.
Мин чибәр, итмә инкарь,
Елмаеп кара зинһар! 
( Егет бер кызны үпмәкче була, кыз читкә борыла, кызлар канатлар тотып, бии - бии такмаклыйлар.)

Кызлар. 
Канат сатабыз, канат,
Ап - агын сайлап, карап,
Кемгә кирәк, алыгыз,
Бармы акча - ялыгыз?
( Егет бер кызның алдына баса.)

КЫЗ.

Акчаң синең җитәрме,
Үзең ничек чибәрме?
Егет.
Чибәрлегем йөземдә,
Егетлегем үземдә.
Бер үптерсәң, үсәрсең,
Килен булып төшәрсең!
(Кыз үптермәскә тырыша, назлана, читкә борыла. Егет ялт итеп, битеннән үбеп ала.)

Гөлниса. Ә, алаймы? ( Егеткә суккан була. Кызлар күлмәге киеп, башына шәл ябынып, кулына самовар тотып бер егет керә, самоварын өстәлгә куеп, каз коймагын кием астына яшереп, кызларның иңнәреннән тоткалап, кочаклап йөри.)

Егет.
Эх, егетләр, егетләр,
Кыюсыз сез, җебекләр!
Миндәй батыр булыгыз,
Шул чак уңар юлыгыз!
( Йөри торгач, аның башыннан шәле шуып төшә. кызлар Сәлимҗанны таныйлар, шау - гөр киләләр, егетне куалар. Егет чыгып барганда, коймаклар коела.)

Гөлниса. Менә карак тотылды.( коймакны алып күрсәтә.)

Сәлимҗан (егетләргә).

Коймак кулга төшкән иде,
Кулым нык пешкән иде...
Уңмадым шул, тотылдым,
Ярый качып котылдым...
( Егетләр кул селтиләр, 'аһ' оралар. Түземсезләнеп гармун уйнап, такмак әйтеп бииләр. Тыштагы егетләр җырлый.)

Ишек ача белмиләр,
Торабыз өшеп - катып.
Ишек ялын күтәреп, 
Китәрбез инде кайтып.
Сәлимҗан ( салам тутырган капчык күтәреп керә. Салам өстенә күчтәнәчләр куя. Бик авыр капчык күтәргәндәй, абына - сөртенә керә дә җырлый.)

Бусага ялым капчыкта,
Кердем ишек ачыкта.
Егетләрнең күчтәнәче,
Сезгә булыр тансыкка.
(Кызлар күчтәнәч бүлешкәндә, егетләр керә. Кызлар түгәрәккә тезелгәннәр, егетләр кызларның алларына басканнар. Кызлар , икешәр канат тоткан килеш, такмак әйтеп, әйләнә-әйләнә бииләр.)

Кызлар.
Канат сатабыз, канат,
Яхшысын сайлап, карап!
Егет булсаң канат ал, 
Бер алтын чыгарып сал!
Егетләр.
Кыйммәт икән: бер алтын!
Канатлар сездә калсын!
 
Кызлар.
Егет саран булмасын,
Акча җәлләп тормасын!
Оркыя. Кем чын егет, шул алсын!

Егетләр. Әйдә, сезнеңчә  булсын!

Оркыя. Егетләргә ни кирәк?

Егетләр.
Канатлы яшь кыз кирәк!
Канатында очарга,
Үзен алып кочарга!
Кызлар. Канат хакы - йөз алтын!

(Егетләр акчаларын тешләренә кыстырып, кызларга да тешләтеп кенә алдырмакчы, үбәргә мәҗбүр итмәкче булалар. Түгәрәккә басалар, кулларында - икешәр канат. 'Каз канаты' көенә 'Канат сату' җыры башкарыла.)

Гөлниса. Инде җыр һәм бию ярышларын башлыйбыз. Әйдәгез, икегә бүленеп кара-каршы басыйк. (Җыр әйтешәләр.)

Беренче як.
Аклы ситса күлмәгеңне
Әллә сабынладыңмы?
Карашың салкын тоела,
Әллә сагынмадыңмы?
Икенче як.
Аклы ситса күлмәгеңнең 
Путасын тарттырмыймың.
Кемне күрсәң - шул синеке,
Берсен дә арттырмыйсың!
Беренче як.
Аклы ситса күлмәк тектем,
Ләкин булмады ише.
Көнчелек баәка җитә ул,
Көнче булмасын кеше.
Икенче як.
Аклы ситса күлмәгемнең
Якасында өч төймә.
Әгәр чын егет икәнсең,
Туксан тугыз яр сөймә.
Беренче як.
Челтәрле күпер астында
Ак чиләгем күмелде.
Чык, Нәфисә, безнең якка,
Безнең якта күңелле.
Икенче як.
Җырлап биеп килмәсәгез, 
Сезгә бармас Нәфисә.
Аның кебек гүзәл кызлар
Тик безнең очта үсә.
 Гөлниса

Егетләр, кызлар! Түбән очтан кунаклар килгән. (Капчык күтәргән егет керә. Капчыкны уртага куялар. Аннан каз тавышы ишетелә.) 

Кунак .

Өмә барын белдек, 
Түбән очтан килдек 
Капчык тулы казлар,
Өмәчеләр - кызлар.
Бергәләп гөрләшеп 
Дусларча сөйләшеп, 
Казларны сайларбыз
Кызларны сыйларбыз.
Кызык бит ул өмә-
Катнашыгыз сез дә!
Өмәчеләр.
Каз тутырып килдек, дисез,
Бәлки улдыр буш капчык.
Сезне күп тапкыр сынадык
Түбән очлар - мактанчык!
Кунак.
Бездә егетләр - гаделләр,
Ә кызларда - наз гына.
Хәзер казларны санарбыз,
Сабыр кирәк аз гына!
( Капчыкны ачалар. Каз бәпкәсе булып киенгән кыз чыга. Аны кулыннан тотып, уртага чыгаралар. Бииләр, ә калганнар такмак әйтеп тора.)

Хуш килдең,  каз-  бәбкә,
Хуш килдең, каз - бәбкә!
Син - гүзәл, син - нәфис,
Син - матур, нәкъ чәчкә!
( Түгәрәкләнеп ике рәт булып басалар. Кулларында икешәр канат, уртада каз бәбкәсе. Бииләр , җырлыйлар.)

Барысы бергә.
Канат сату - кызык уен,
Каз өмәсендә була.
Таныштыра, дуслаштыра,
Яшьләрне иске йола.
( Кызлар егетләргә берәр канатларын бирәләр.)

Кичәне алып баручы  'Каз өмәсе' (Рамил Курамшин көе, Эльмира  Шәрифуллина шигыре) җырын башкарырга чакыра.

Бәйрәмдә һәрбер кеше күңел ача. Кызу табадан төшкән коймаклар, умарталыктан алынган татлы бал, кайнап торган зур самовар өстәл янына чәй эчәргә чакырып тора. 
